
Maiatzaren 29an errausketaren kontrako mugimenduak Donostian 
deitutako giza katearen ostean, Gipuzkoa Plazan kanpaldia hasi zuen 
Gipuzkoa Zutikek. Erraustegia sinbolo hartuta, bizitza eredua bera 
birplanteatzea proposatu zuten, gaiak uztartuta jorratuz. Ekainaren 23an 
asanbladan erabaki zen fasez aldatzea: Donostiako kanpaldi formatua utzi 
eta herri bakoitzak bere Zutik asanblada eta dinamikak sortzea. Ordurako 
Debagoiena Zutik, Oiartzun Zutik, Orereta Zutik... eratuak ziren. Geroztik, 
20tik gora herri batzen dira 10 Zutik asanbladetan (batzuk eskualdeka 
biltzen dira) eta makina bat ekintza egin dituzte. Udan hauspotzen jarraituko 
dute eta udazkena bero etorriko dela aurreikusi daiteke. 

Kalean, asanblada publikoak deitu eta 
unean-unean bildutako herritarrek har-
tzea erabakiak, hori izan da Gipuzkoa 
Zutiken oinarrietako bat. Lehen asanbla-
dan arau ere hau adostu zen: “Inork ez 
du inor behartzen, ez mugatzen”. Oinarri 
zabal baten gainean, autonomiaz funtzio-
natzea ekarri du horrek. Oinarri horie-
kin koherentzian, herri bakoitzean asan-
blada deialdiak sortuz joan dira. Lehen 
deialdia egin duten herritar gehienak 
Donostian gorpuztu zen Gipuzkoa Zuti-
ken parte hartuak dira, batzuek asanbla-
da pare batean, beste batzuek kanpal-
dian ere bai. Herri bakoitzak erabakitzen 
du unean unean zer egin, zer gairi heldu 
bere herrian, baita bizitza eredua jorra-
tzeko sinbolo bera mantendu (errauste-
gia) edo besteren bat hautatu. 
 Herrietako faseak ekarri du Gipuz-
koa Zutik biderkatzea parte-hartzean: 
herri handi (Tolosa) eta bailaratan (Bu-
runtzaldea, Debagoiena) 100 lagun ba-

tzen dira asanbladetan. Herri txikiagoe-
tan 20-40 kide artean batzen dira. Eta 
herritar askoz gehiagorengana modu 
zuzenean iristen da Gipuzkoa Zutiken 
eragina, nork bere herriko kalean topo 
egiten baitu asanblada eta ekintzekin. 
Esperientzia aberasten jarraitzea ere 
ekarri du eta ekarriko du, herri bakoi-
tzean hartzen duen forma aniztasunak. 
 Oso orokorrean bada ere, herri bateko 
eta besteko kideekin mintzatu ostean, 
esatera ausartuko gara asanbladetan 
gaztetasuna dela nagusi, baina denetan 
beterano multzoek (40-60 urtekoak) 
ere parte hartzen dutela. Elkarlan hau 
oso positibo baloratzen dute batzuek 
eta besteek. Herri eta bailaretan lehen-
dik mobilizatu gabeko jendea ere berta-
ratzea lortu dela eta “betiko koadrilaz” 
gaindiko harremanak sortzen doazela 
kontatzen dute.
 Orriotan, herri bakoitza zertan den, 
ideia nagusiak biltzen saiatu gara. Aldez 

aurretik barkamenak euren berri iritsi 
ez zaigun herri eta bailarei, eta beren 
berri bidaltzeko gonbidapena luzatzen 
dizuegu: gizartea@argia.eus.

Anoeta Zutik: kanpaldia uztailean
Uztailaren 2an egin zuten lehen asan-
blada, eta uztailaren 11rako kanpal-
dia abiatzea erabaki zuten: “Jendea-
ren nahiaren eta gogoaren araberakoa 
izango da, eta ikusiko da zenbat irauten 
duen” diote.

Orereta Zutik: jaiak helburu
Hastero biltzen da Orereta Zutik. Orain 
arte, Madalenetan (uztailaren 21ean 
hasita) egingo dutena prestatzera bi-
deratu dituzte indarrak. Jaietako lehen 
eguna eta Koadrilen Eguna hautatu 
dituzte, pankarta eta ekintzak kalera-
tzeko. Antzerkia ere lantzen ari dira: 
Marierrauskiñerekin herrian bisita gi-
datua egingo dute.

Estitxu Eizagirre Kerejeta 
@eeizagirre

HERRIZ HERRI  
ZABALDUZ DOA  
GIPUZKOA ZUTIK

Maskarillak eta koloretako 
oihala bihurtu dira denen 
sinbolo, aldaera anitzekin.

Oiartzun Zutik: Auzoz auzo
Ekainaren 20an egin zuen lehen asan-
blada eta geroztik asteroko erritmoari 
eutsi dio. Uztailaren 1eko asteburuan 
kanpaldia egin zuten Altzibar auzoko 
San Pedro jaietan. Udan zehar bide honi 
eustea espero dute, auzoz auzo eraman-
go dutela bizitzaren aldeko aldarria, 
festak baliatuz. Altzibarko kanpaldian 
erreka garbitu zuten, ekintza zuzen po-
sitiboen bidea irekiz.

Zumaia Zutik: informatzera
Ekain bukaeran ekin zion asanblada 
biltzeari eta uztailaren 2an egin zuten 
lehen ekintza, erraustegiak osasunean 
izango duen eragina salatuz: adin guz-
tietako herritarrak lurrean zerraldo, 
maskarillak ahoan, erdian erraustegia 
zutela. Herritarrak erraustegi proiek-
tuaren inguruko alorrez informatzea 
hartu dute helburu, eta hurrena landuko 
dituzten gaiak ekonomikoa eta birzikla-
pena dira. Formatu anitzak ari dira az-
tertzen horretarako: erakusketa, infor-
mazio puntu ibiltaria, kalean hitzaldiak 
antolatzea... abuztu bukaeran kanpaldia 
egiteko aukera ere esku artean dute.

Buruntzaldea Zutik: ekintzak ardatz
Sei herri biltzen dira bertan (Usurbil, 
Lasarte-Oria, Hernani, Urnieta, Andoain 
eta Astigarraga). Asteroko dinamikari 
eustea erabaki dute, aste batean asan-
blada eta hurrengoan ekintza txandaka-
tuz. Asanblada aldiro herri batean egi-
tea adostu dute, eta herri horretakoek 
hartzea berau antolatzeko ardura. Hu-
rrengo asanblada uztailaren 19an egin-
go dute Usurbilen, 19:00etan.

Debagoiena Zutik: irailean asanblada
Kanpaldia egin zuen lehen herria izan 
zen (kontzentrazioan 400 herritar ba-
tuz), artean Gipuzkoa Zutik Donostian 
zela. Horrela, herrietarako fasea zabal-
tzen lagundu zuten. Debagoienako zazpi 
herri batzen dira bertan. Udan herri ba-
koitzak bere herriko festetan pankarte-
kin presentzia landuko du eta irailaren 
3an, larunbata, bilduko da berriz ere 
Debagoiena Zutik asanblada: Manko-
munitate aurrean, 10:00etan.

Tolosa Zutik: ekintzak zehazten
Asteroko erritmoari eutsio dio Tolosak 
ere. Lehen asanbladatik inguruko he-
rrietako kideak ere bildu dira, horrega-
tik ari dira aztertzen ea Tolosa izena edo 
Tolosaldea den egokiago, baina beti ere 
harreman horizontalak oinarri izanda: 
inguruko herrietan sortu daitezkeen tal-
deekiko, besteak beste. Ekintzak zehaz-
ten ere ari dira. 

Azkoiti Zutik: lehen ekintzan atxilotu 
bat
Ekainaren bukaeran deitu zuten lehen 
asanblada eta uztailaren 2an Gipuz-
koako Batzar irekiak Azkoitian bildu 
zirenean, elkarretaratze musikatua egin 
zuten. Atxilotu egin zuen ertzaintzak 
herritar bat eta uztailaren 19an egingo 
diote epaiketa azkarra.

Azpeiti Zutik: lehen urratsak
Ostegunero 19:00etan batzen da asan-
blada herriko plazan. Zer den Azpeiti 
Zutik eta zein ekintza egingo dituzten 
zehazten ari dira. Azkoitiko kidearen 
epaiketan elkarretaratzea egiteko deial-
dia ere egingo dute.

Zarautzen, Zutik aurreko lanketan
Hainbat bilera egin dituzte herritar tal-
de batek, eta hainbat ekintza egin ere 
bai: informazio orriak banatu, eta Ma-
lekoian besarkadak eskaini: errausketa 
bai edo ez, bakoitzak erabaki dezala zer 
besarkatzen duen. Ekintza hauek Zarau-
tzen ere Zutik izenean sinatu dituzte. 
Lehen asanblada irekia noiz eta nola 
deitu, nola azaldu, lantzen ari dira (Za-
rautz Zutik litzatekeena). n

GAIA JARRAITZEKO
•	 Twitter kontua dute: @GipuzkoaZutik 

@Zarautzenezutik @AzkoitiaZutik @
TolosaZutik @DebagoienaZutik @Bu-
runtzazutik.

•	 Facebooken orria dute: Gipuzkoa Zu-
tik, Tolosa Zutik, Buruntzaldea Zutik,  
Debagoiena Zutik.

•	 argia.eus-en: asanblada eta ekintzen 
deialdi guztiak bateratuta eta egu-
neratuta dituzu Gipuzkoa Zutik: deial-
diak albistean. Horrez gain, argia.eus/
gipuzkoa-zutik kanalean irakurri ahal 
izango dituzu herri bakoitzeko aktua-
litatearen kronikak.

•	 Informazioa bidaltzeko deia: Asanbla-
den eta ekintzen deialdiak Gipuzkoa 
Zutikeko komunikazio lantaldea-
ri bidaltzeko eskatu zuen Gipuzkoa 
Zutiken ekainaren 29ko asanbladak. 
Hauxe du helbide elektronikoa: gi-
puzkoazutik@gmail.com. ARGIAra ere 
bidaliz gero, oso gustura zabalduko 
dugu bere berri: gizartea@argia.eus.

Ekainaren 29an Bulebarrean egin zen asanbladan erabaki zen udako martxa:
•	 Bi asanblada orokor egingo dira, hileko azken ostegunetan (uztailaren 28an eta abuztuaren 

25ean), Bulebarrean, 19:00etan. Uztailaren 28an 18:00etan ekintza kolektibo bat egingo da, asan-
bladaren aurretik.

•	 Irailean Gipuzkoa Zutik asteburu-pasa egingo da (herri guztiak elkartuta).

Lau lantalde martxan jartzea ere erabaki zen: 
•	 Ekintza zuzenen lantaldea: asteazkenetan 18:00etan Bulebarrean biltzen da.
•	 Diru-iturrien lantaldea: uztailaren 12an 19:00etan Bulebarrean bilduko da. Ekarpena egiteko kon-

tu korronte zenbaki hau zabaldu dute (Laborala) ES52 3035 0075 41 0750057088.
•	 Iraileko asteburu-pasa antolatzeko lantaldea: uztailaren 12an 19:00etan Bulebarrean bilduko da.
•	 Komunikazio lantaldea: parte hartu nahi duenak emaila bidali dezake gipuzkoazutik@gmail.

com-era.
•	 Sistematizazio lantaldea: Gipuzkoa Zutiken Donostiako kanpaldi garaiaren gakoak identifikatu 

eta publiko jarriko ditu, beste esperientzientzako baliagarri izan daitezkeelakoan. Uztailaren 19an, 
17:00etan Easo Plazan batuko da.

UDAKO DEIALDI 
OROKORRAK


